
贈張籍

作者：韓愈　唐

本作品收錄於《昌黎先生集》

此詩大意以其子之慧為喜焉耳。張籍後有祭公詩云：“坐令其子拜，常呼幼時名，”與

詩意合。《蔡寬夫詩話》云：“舊說退之子不慧，讀金根車改為金銀。然退之《贈張籍》

詩所謂‘召令吐所記，解摘了瑟僩’，則不應不識字也，不知詩之所稱乃此子乎？”

吾老著讀書，[1]余事不掛眼。有兒雖甚憐，教示不免簡。君來好呼出，踉蹌越門限。[2]

懼其無所知，見則先愧赧。[3]昨因有緣事，上馬插手版。[4]留君住廳食，使立侍盤��。

薄暮歸見君，迎我笑而莞。[5]指渠相賀言，此是萬金產。吾愛其風骨，粹美無可揀。試

將詩義授，如以肉貫丳。[6]開袪露毫末，自得高蹇嵼。[7]我身蹈丘軻，爵位不早綰。

固宜長有人，文章紹編刬。感荷君子德，怳若乘朽棧。[8]召令吐所記，解摘了瑟僩。[9]

顧視窗壁間，親戚競覘矕。[10]喜氣排寒冬，逼耳鳴睍睆。[11]如今更誰恨，便可耕灞

浐。[12]

註釋

↑ 諸本皆作嗜。著如“高士著幽禪”，“少年著遊宴”之著。

↑ 《選》潘嶽《射雉賦》：“已踉蹌而徐來。”踉音郎。蹌音鏘，又七醬切。

↑ 《孟子》：“觀其色赧赧然。”赧，乃版切。

↑ 《隋志》曰：“笏，晉宋以來謂之手版。”《唐輿服雜事》曰：“八座尚書執笏，余

執手版。”

↑ 《論語》：“夫子莞爾而笑。”莞，胡版切。

↑ 初限切。

↑ 蹇或作��，嵼或作產。《選》：“連崗巖以��嵼。”屈原《九章》：“思蹇產而不釋。

”王逸曰：“蹇產，詰屈也。”

↑ 朽，一作杇。《詩》：“有棧之車。”毛曰：“役車也。”怳，許往切。棧，仕版切。

↑ 《詩》：“瑟兮僩兮。”註：矜莊寬大也。僩，遐版切。

↑ 《說文》：“目矕矕也。”《前漢》：“矕龍虎之文舊矣。”覘，醜廉切。矕，戰版

切。

↑ 《詩》：“睍睆黃鳥。”睍，胡顯切。睆，戶版切。

↑ 灞、浐，長安二水名。司馬相如《上林賦》曰：“終始灞浐，出入涇渭。”浐音產。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

Public domainPublic domainfalsefalse

X-GORB Books | zh.wikisource.org | CC BY-SA 4.0 2 / 2


